
ព្រះរាជាណាចក្រកម្ពុជា

ជាតិ  សាសនា  ព្រះមហាក្សត្រ

សុន្ទរកថា
របស់​ឧបនាយករដ្ឋមន្រ្តី គាត ឈន់​ រដ្ឋមន្រ្តីក្រសួងសេដ្ឋកិច្ច និងហិរញ្ញវត្ថុ
ក្នុងពិធីប្រគល់​ទទួល​ម៉ាស៊ីន​ស្កែនចំនួន ១៧ គ្រឿង 
ក្នុង​ក្របខ័ណ្ឌ​ហិរញ្ញប្បទាន​ឥត​សំណង​ពី​សាធារណរដ្ឋ​ប្រជាមានិត​ចិន​
​​ក្រុង​ព្រះសីហនុ, ថ្ងៃទី១៨ ខែមករា ឆ្នាំ២០១២
ថ្ងៃនេះ ខ្ញុំមានកិត្តិយស និង សេចក្តី​សោមនស្សរីករាយ​ជាអនេក​ ដោយបាន​ចូលរួមជាអធិបតី​ក្នុងពិធី​ប្រគល់​-​​ទទួល​ម៉ាស៊ីន​ស្កែន ​ក្នុង​ក្របខ័ណ្ឌ​ហិរញ្ញប្បទាន​ឥត​សំណង​​របស់​​សាធារណរដ្ឋ​ប្រជាមានិត​ចិន​ចំពោះ​​រាជរដ្ឋាភិបាល​កម្ពុជា​ រួមជាមួយឯកឧត្តម​ ផាន ក្វាង​សៀ (Pan Guang Xue) ឯកអគ្គរដ្ឋទូត​វិសាមញ្ញនិង​ពេញ​សមត្ថភាព​នៃ​​សាធារណរដ្ឋ​ប្រជាមានិតចិន​ប្រចាំ​នៅ​ព្រះរាជាណាចក្រ​កម្ពុជា​ និងវត្តមានរបស់ឯកឧត្តម លោកជំទាវ លោក និងលោកស្រី​នា​ឱកាស​នេះ។
ខ្ញុំសូមសំដែងនូវមូលវិចារណ៍ដ៏ថ្លៃថ្លា និងអំណរគុណ​ចំពោះ​ការ​ឧបត្ថម្ភ​​គាំទ្រជា​បន្ត​បន្ទាប់ ដែល​រដ្ឋាភិបាលនៃ​សាធារណរដ្ឋ​​ប្រជាមានិត​ចិន​បានផ្តល់​ជូន​រាជរដ្ឋាភិបាល​កម្ពុជា ។ ទន្ទឹម​នេះ ខ្ញុំ​សូម​ថ្លែង​អំណរគុណ​យ៉ាង​ជ្រាល​ជ្រៅ​ ចំពោះ​ឯកឧត្តម​ឯកអគ្គរដ្ឋទូត​នៃ​សាធារណរដ្ឋ-​ប្រជាមានិត​ចិន និង​សហការី ដែល​បាន​ជួយ​គាំ​ទ្រនិង​ខិតខំប្រឹងប្រែង​យ៉ាង​សកម្ម ជម្រុញ​ការ​អនុវត្ត​លិខិត​ប្តូរសារ ស្តីពី​ការ​ផ្តល់​ម៉ាស៊ីន​ស្កែនចំនួន ១៧ គ្រឿង ក្នុង​ក្របខ័ណ្ឌ​ហិរញ្ញប្បទាន​​​ឥត​សំណងពី​សាធារណរដ្ឋ​ប្រជាមានិតចិន ដែល​បាន​ចុះ​ហត្ថ​លេខា​កាល​ពី​ថ្ងៃ​ទី១៦ ខែ​តុលា ឆ្នាំ​២០១១ រវាង​រដ្ឋាភិបាល​នៃ​ប្រទេស​ទាំង​ពីរ​ កម្ពុជា-ចិន រហូត​ដល់​មាន​ពិធី​ប្រគល់-ទទួល​​​ជា​ផ្លូវការ​នូវ​ម៉ាស៊ីន​ស្កែន​ចំនួន ១៧ គ្រឿង ក្នុង​ថ្ងៃ​នេះ ។ ជាមួយគ្នានេះដែរ ខ្ញុំក៏សូមថ្លែងអំណរសរសើរ​ចំពោះថ្នាក់ដឹកនាំ មន្ត្រីរាជការ និងបុគ្គលិកនៃស្ថាប័នពាក់ព័ន្ធ ដូចជា  អគ្គនាយកដ្ឋានគយនិង​រដ្ឋាករកម្ពុជា និងកំពង់ផែស្វយ័តក្រុងព្រះសីហនុ​ដែលបានសហការគ្នា និងខិតខំរៀបចំកម្មវិធី​នេះឡើង​ប្រកបដោយជោគជ័យ។
ខ្ញុំ​សូម​អនុញ្ញាត​បញ្ជាក់​ជូន​អង្គពិធី​ថា រាជរដ្ឋាភិបាល​កម្ពុជា​បាន​ស្នើ​សុំ​ម៉ាស៊ីន​ស្កែន ចំនួន ១០ គ្រឿង​ ពី​រដ្ឋាភិបាល​នៃ​សាធារណរដ្ឋ​ប្រជាមានិត​ចិន ដែល​ក្នុង​នោះ​មាន​ ម៉ាស៊ីន​ស្កែន​កុងតែន័រចំនួន ៣ គ្រឿង និង​ប្រព័ន្ធ​ត្រួតពិនិត្យ​លើ​ខ្លួន​មនុស្ស និង​ម៉ាស៊ីន​ស្កែន​សម្ភារៈ​ផ្ទាល់​ខ្លួនចំនួន ៧ គ្រឿង ។ ឆ្លើយ​តប​ចំពោះសំណើ​នេះ​ រដ្ឋាភិបាល​នៃ​សាធារណរដ្ឋ​ប្រជាមានិត​ចិន​បាន​សម្រេច​ផ្តល់​ម៉ាស៊ីន​ស្កែន​រហូត​ដល់​ទៅ ១៧ គ្រឿង ជូន​រាជរដ្ឋាភិបាល​កម្ពុជា ដែល​ក្នុង​នោះ​មាន​ ម៉ាស៊ីន​ស្កែន​កុងតែន័រចំនួន ៣ គ្រឿង ប្រព័ន្ធ​ត្រួតពិនិត្យ​លើ​ខ្លួន​មនុស្ស​ចំនួន ៧ គ្រឿង ម៉ាស៊ីន​ស្កែន​សម្ភារៈ​ផ្ទាល់​ខ្លួនខ្នាត​តូច​ ចំនួន ៤ គ្រឿង និង​ម៉ាស៊ីន​ស្កែន​សម្ភារៈ​ផ្ទាល់​ខ្លួន​ខ្នាត​ធំចំនួន ៣ គ្រឿង ​ក្នុង​ក្របខ័ណ្ឌ​ជំនួយ​ឥត​សំណង ។ ម៉ាស៊ីនស្កែនចំនួន ១៧គ្រឿងនេះ គិតជាទឹកប្រាក់ មានតម្លៃសរុបចំនួន ៧៦លានយ័នចិន សមមូលប្រមាណជាង ១១លានដុល្លារ​អាមេរិក។
ខ្ញុំ​សូម​ឆ្លៀត​យក​ឱកាស​នេះ រំលឹក​ឡើង​វិញ​ផង​ដែរ​ថា កម្ពុជា​បាន​ស្ថិត​ក្នុង​ចំណោម​ប្រទេស​​ដំបូង​គេបំផុត​ក្នុង​តំបន់ ឬ​ក៏​អាច​និយាយ​បាន​ថាក្នុង​ពិភពលោក ​ដាក់​ឲ្យ​​ប្រើ​ប្រាស់​បច្ចេក​វិទ្យា​​ទំនើប​របស់​សាធារណរដ្ឋប្រជា​មានិត​ចិន នូវ​ម៉ាស៊ីន​ស្កែន​កុងតែន័រ​ប្រភេទ​កាំរស្មី​ហ្គាម៉ា​កូបាល់ ៦០ (Gama-Ray Cobalt 60) ហើយ​ក្នុង​ពិធី​ថ្ងៃនេះ គឺ​ជា​ការ​ប្រគល់-ទទួល​ម៉ាស៊ីន​ស្កែន​ប្រភេទ MT1213LT លើក​ទី​២ បន្ទាប់​ពី​ការ​ប្រគល់-ទទួល​ ​លើក​ទី​១ ក្នុង​ឆ្នាំ​២០០៦ ដែល​បច្ចុប្បន្ន​កំពុង​ដាក់​ឲ្យ​ប្រតិបត្តិ​​ការ​​នៅ​កំពង់​ផែ​​អន្តរជាតិ​ភ្នំពេញ។ ខ្ញុំ​សូម​វាយ​តម្លៃ​ខ្ពស់​ចំពោះ​គុណភាព​របស់​​ម៉ាស៊ីន​ស្កែន​​កុង​តែន័រ​នេះ អំពី​ភាព​​ងាយ​ស្រួល​ក្នុង​ការប្រើប្រាស់​និង​ការថែរក្សា​របស់​វា។
រាជរដ្ឋាភិបាល​កម្ពុជា គ្រោង​នឹង​យកម៉ាស៊ីន​ស្កែន​កុងតែន័រចំនួន ៣ គ្រឿង ទៅ​ដាក់​ឲ្យ​ប្រើ​ប្រាស់​​​នៅ​តាម​មាត់​ច្រក​ព្រំដែន​អន្តរជាតិ​សំខាន់ៗ​ ដែល​មាន​ទំនិញ​ផ្ទុក​ក្នុង​កុងតែន័រ​ច្រើន ហើយ​យក​ប្រព័ន្ធ​ត្រួត​ពិនិត្យ​លើ​​ខ្លួន​មនុស្ស និង​ម៉ាស៊ីន​ស្កែន​សម្ភារៈ​ផ្ទាល់​ខ្លួន​ចំនួន ១៤ គ្រឿង​ទៀត ទៅ​ដាក់​ឲ្យ​ប្រើ​ប្រាស់​នៅ​អាកាស​យានដ្ឋាន​អន្តរជាតិ និង​នៅ​តាមបណ្តា​មាត់​ច្រក​ព្រំដែន​នានា​ដែល​មាន​អ្នក​ដំណើរ​ឆ្លង​កាត់​ច្រើន ជា​ពិសេសដាក់​ឲ្យ​ប្រើ​ប្រាស់សម្រាប់​ត្រួតពិនិត្យ​និង​ធានា​សុវត្ថិភាព​ក្នុង​កិច្ច​ប្រជុំ​នានា។ ការ​ប្រើ​ប្រាស់​ម៉ាស៊ីន​ស្កែន នឹង​ជួយ​កាត់​បន្ថយ​រយៈ​ពេល​នៃ​ការត្រួត​ពិនិត្យរូបវន្ត​នៃ​ទំនិញបានកាន់តែឆាប់រហ័ស​ និង​ដោយ​ពុំចាំបាច់​បើក​កុងតែន័រ ឬ សំបក​វេចខ្ចប់​ទំនិញ​ឡើយ។ ខ្ញុំ​ជឿ​ជាក់​ថា ការ​ដាក់​ឲ្យ​ប្រើ​ប្រាស់​ម៉ាស៊ីន​ស្កែន​ទាំង​នោះ​ឲ្យ​ចំគោលដៅ​ មិនត្រឹម​តែ​ចូល​​រួម​ចំណែក​បង្កើន​ប្រសិទ្ធភាព​​​​ នៃ​ការ​អនុវត្ត​កិច្ច​សម្រួល​ពាណិជ្ជ​កម្ម​​អន្តរជាតិ​របស់​ព្រះរាជាណាចក្រ​កម្ពុជា ឆ្លើយ​តប​ទៅ​នឹង​គោល​ដៅ​នៃការ​ធ្វើ​ឲ្យ​កាន់​តែ​ប្រសើរ​​ឡើង​នូវ​បរិស្ថាន​ធុរកិច្ចនៅ​កម្ពុជាប៉ុណ្ណោះ​ទេ ប៉ុន្តែថែម​ទាំង​​ធានា​បាន​នូវ​សន្តិសុខ​សុវត្ថិភាព​សង្គម​​ ដោយ​កាត់​បន្ថយបាន​​នូវ​រាល់​ការ​ប៉ុនប៉ង​បង្ក​អសន្តិសុខ​​នានា​ តាម​រយៈ​ការធ្វើ​ដំណើរ​ឆ្លង​កាត់​ព្រំដែន​​​ផងដែរ។

ដូច​ដែល​ឯកឧត្តម លោកជំទាវ​ អ្នក​ឧកញ៉ា អស់លោក លោកស្រី អ្នក​នាង​កញ្ញា​ជ្រាប​ហើយ​ថា ក្នុង​អំឡុង​ពេលនៃការផ្ទេរតំណែងប្រធានអាស៊ានជាផ្លូវការ ក្នុង​ពិធីបិទ​កិច្ចប្រជុំកំពូល​អាស៊ានលើកទី ១៩ នៅកោះបាលី នាថ្ងៃទី ១៩ ខែវិច្ឆិកា ឆ្នាំ២០១១ សម្តេចអគ្គមហាសេនា​បតីតេជោ ហ៊ុន សែន នាយករដ្ឋមន្ត្រី​នៃព្រះរាជាណាចក្រកម្ពុជា ​បានគូសបញ្ជាក់នូវ​ការ​ងារ​ជា​​អាទិភាព​ទូទៅនានា និង​បាន​លើក​ឡើង​​នូវ​​​​​​​ការប្តេជ្ញាចិត្ត​​​​​​ដ៏មុតមាំរបស់កម្ពុជា ក្នុងការបំពេញ​តួនាទី​ជាប្រធានអាស៊ាន​​ដើម្បី​​បន្ត​ការងារឆ្ពោះទៅសម្រេចឱ្យបាននូវសហគមន៍អាស៊ាន ដោយ​ផ្តោតទៅលើ​ប្រធាន​​​បទ “អាស៊ាន - សហគមន៍តែមួយ វាសនាតែមួយ”។​ ដើម្បី​សម្រេច​បាន​នូវ​គោលដៅនេះ​ក្នុង​ឋានៈ​ជា​ប្រធាន​អាស៊ាន ព្រះរាជាណាចក្រ​កម្ពុជា​​​នឹង​ត្រូវ​ធ្វើ​ជា​ម្ចាស់​ផ្ទះ​រៀប​ចំ​កិច្ច​ប្រជុំ​កំពូល​អាស៊ាន និង​កិច្ច​ប្រជុំ​សំខាន់ៗ​ជា​ច្រើន​ទៀត នៅ​ឆ្នាំ២០១២ នេះ។ សមត្ថភាព​នៃ​ការ​ការពារ​សុវត្ថិភាព​របស់​ប្រព័ន្ធ​ត្រួត​ពិនិត្យ​ខ្លួន​មនុស្ស និងម៉ាស៊ីន​ស្កែនសម្ភារៈផ្ទាល់​ខ្លួន​របស់​អ្នក​ដំណើរ ដូច​ខ្ញុំបាន​ជម្រាប​ជូន​រួចមកហើយនេះ នឹង​រួម​ចំណែក​កាត់​បន្ថយ​ហានិភ័យ ពង្រឹង​នូវ​ទំនុក​ចិត្តរបស់​គណៈប្រតិភូ​អាស៊ាន ដែល​ត្រូវ​អញ្ជើញ​មក​ចូល​រួម​ប្រជុំ ក៏ដូច​ជា​ជួយ​បង្ក​ឲ្យ​កិច្ច​ប្រជុំ​នាពេល​ខាងមុខ​នេះ​ប្រព្រឹត្ត​ទៅ​បាន​ប្រកប​ដោយ​ភាព​រលូន និង​ទទួល​បានជោគជ័យ​ផងដែរ។
ជំនួយ​សប្បុរសធម៌ ក្នុង​ក្របខ័ណ្ឌ​ជំនួយ​ឥតសំណងនេះ ជាសក្ខីភាពមួយថ្មីថែមទៀត នៃ​ចំណង​កិច្ចសហប្រតិបត្តិការ​ដ៏​ប្រសើរ​រវាង​​ប្រទេស​យើងទាំងពីរ កម្ពុជានិងសាធារណរដ្ឋ​ប្រជា​មានិត​​ចិន​ ដែល​កាន់តែត្រូវ​បាន​ពង្រឹង​និង​ពង្រីក​ជាលំដាប់​ពី​មួយ​ថ្ងៃទៅ​មួយ​ថ្ងៃ ។
ជាមួយនឹងការប្រារព្ធពិធីនាឱកាសនេះ ខ្ញុំសូមពាំនាំនូវការផ្តាំ​ផ្ញើសាក​សួរ​សុខទុក្ខ​បងប្អូន​​មន្ត្រីរាជការ កម្មករ កម្មការិនី ពីសំណាក់​សម្តេច​អគ្គ​មហាធម្មពោធិសាល ជា ស៊ីម ប្រធាន​ព្រឹទ្ធសភា សមេ្តចអគ្គមហាពញាចក្រី ហេង សំរិន ប្រធានរដ្ឋសភា និង​ជា​ពិសេស សម្តេច​អគ្គមហាសេនាបតីតេជោ ហ៊ុន សែន នាយករដ្ឋមន្រ្តី​នៃ​ព្រះរា​ជា​ណា​ចក្រ​កម្ពុជា ដែល​ជានិច្ចកាលតែងតែយកចិត្តទុកដាក់ដល់​សុខទុក្ខ សុខមាលភាពរបស់​បងប្អូន ។
ទន្ទឹម​គ្នា​នេះ ខ្ញុំក៏សូមអនុញ្ញាតយក​ឱកាស​នេះ ​សំដែង​នូវ​អំណរ​សរសើរ​ចំពោះ​ថ្នាក់​ដឹក​នាំ​​និងមន្រ្តី​​នៃកំពង់ផែ​ស្វយ័ត​​ក្រុង​ព្រះសីហនុ អគ្គនាយកដ្ឋានគយនិងរដ្ឋាករ​កម្ពុជានៃ​​ក្រសួង​សេដ្ឋកិច្ច​​និង​ហិរញ្ញវត្ថុ​ និងអគ្គនាយកដ្ឋាន​ភ័ស្តុភានិង​​ហិរញ្ញវត្ថុ​​នៃក្រសួង​មហាផ្ទៃ ដែល​​បាន​សហការគ្នា​​យ៉ាងល្អក្នុងការសំរបសំរួល ព្រម​ទាំង​​បង្កការ​ងាយ​ស្រួល​ដល់ដំណើរ​​ការនៃ​ការ​បំពេញ​បែបបទ​ ពាក់ព័ន្ធ​នឹង​ការ​មក​ដល់​នៃ​ទំនិញ ការ​រៀបចំ​តម្លើង ការ​សាកល្បង ការ​​ថែរក្សា​ទុក និង​ការ​​ផ្តល់​វគ្គ​ហ្វឹកហ្វឺន​លើ​ការ​ប្រើប្រាស់​ឧបករណ៍​ទាំង​នោះ ជាដើម។ល។
ឆ្លៀត​ក្នុង​ឱកាស​នេះ ខ្ញុំ​សូម​រំលឹក​​ជូន​អង្គពិធី​ថា ចាប់​តាំង​ពី​ឆ្នាំ ១៩៩២ រហូត​មក​ដល់​ដំណាច់​ឆ្នាំ២០១១ នេះ សាធារណរដ្ឋ​ប្រជាមានិត​ចិន បាន​សន្យា​ផ្តល់​ហិរញ្ញប្បទាន​សហប្រតិបត្តិការ​គ្រប់​ប្រភេទ ដល់​ប្រទេស​កម្ពុជា​រួម​មាន ហិរញ្ញប្បទាន​ឥត​សំណង ឥណទាន​ឥតការប្រាក់ ឥណទាន​សម្បទាន​ជា​ប្រាក់​យ័ន​ចិន និង​ឥណទាន​សម្បទាន​ជា​ប្រាក់​ដុល្លារ​អាមេរិក សរុប​គិត​ជា​ប្រាក់​ដុល្លារ​អាមេរិក​ចំនួន​ប្រមាណ​ជា ២ ០៩៣ លាន​ដុល្លារ​អាមេរិក ក្នុង​នោះ​មាន ហិរញ្ញប្បទាន​​ឥត​សំណង​ប្រមាណ​ជា ១២៥ លាន​ដុល្លារអាមេរិក ឥណទាន​ឥត​ការ​ប្រាក់​ប្រមាណ​ជា ១៥២ លាន​ដុល្លារអាមេរិក ឥណទាន​សម្បទាន​ជា​ប្រាក់​យ័ន​ចិន​ គិត​ចាប់​ពី​ឆ្នាំ ២០០៥ ដល់​ឆ្នាំ​២០១១ ប្រមាណ ៥៥៦ លាន​ដុល្លារអាមេរិក និង​ឥណទាន​សម្បទាន​ជា​ប្រាក់​ដុល្លារ​អាមេរិក ចាប់​ពី​ឆ្នាំ​២០០៦-២០១១ ចំនួន ១ ២៦០ លាន​ដុល្លារអាមេរិក ។
ហិរញ្ញប្បទាន​សហប្រតិបត្តិការ​ជាមួយ​សាធារណរដ្ឋ​​ប្រជា​មានិត​ចិន ទាំងអស់នេះ បាន​រួម​ចំណែក​យ៉ាង​ច្រើន​ដល់​ការ​អភិវឌ្ឍសេដ្ឋកិច្ច-សង្គម​នៅ​ប្រទេស​កម្ពុជា ជាពិសេស ​ដល់​ការអភិវឌ្ឍ​ហេដ្ឋារចនាសម្ព័ន្ធរូបវន្ត ដែលជម្រុញសមាហរណកម្មផ្ទៃក្នុង និងក្នុងតំបន់របស់កម្ពុជា ។ កិច្ចសហប្រតិបត្តិការកម្ពុជា-ចិននេះ ក៏បានពង្រឹងផងដែរនូវអធិបតេយ្យ ឯកភាពជាតិ និង​ឯករាជ្យ​ភាព​របស់​កម្ពុជា ហើយ​បាន​ឆ្លើយ​តប​ទាន់​ពេល​វេលា ចំ​ទិសដៅ​នៃ​សេចក្តី​ត្រូវ​ការរបស់​កម្ពុជា អនុវត្ត​បាន​ឆាប់រហ័ស មាន​ប្រសិទ្ធភាព​ខ្ពស់ និង​​ផ្តល់​ផល​ប្រយោជន៍​គ្នា​​ទៅវិញ​ទៅ​មក ។

នយោបាយ​ “ឈ្នះ ឈ្នះ” របស់សម្តេចអគ្គមហាសេនាបតីតេជោ ហ៊ុន សែន នាយករដ្ឋមន្ត្រីនៃព្រះរាជាណាចក្រកម្ពុជា ដែលសម្តេចនាយករដ្ឋមន្ត្រី​​បាន​ដាក់​ចេញនិង​ដឹកនាំ​អនុវត្ត​កន្លង​មក បាន​នាំ​មក​ជូន​ប្រទេស​ជាតិ​នូវ​សុខ​សន្តិភាព សុវត្ថិភាពសង្គម ការ​បង្រួបបង្រួម​ជាតិ និងការឯកភាព​ទឹក​ដី​ដ៏​ពេញ​លេញ ព្រម​ទាំង​បាន​ធ្វើ​សមាហរណកម្ម​កម្ពុជា​ចូល​ក្នុង​អាស៊ាន និង​អង្គការ​ពាណិជ្ជកម្ម​ពិភពលោក​ផង​ដែរ ។ ជាក់ស្តែង ទោះ​បី​ជា​មាន​បញ្ហាប្រឈម​ធំ​ៗ​មួយ​ចំនួន ដូច​ជា​វិបត្តិកលិយុគ​ហិរញ្ញវត្ថុ​អន្តរជាតិ និងឱនភាពសេដ្ឋកិច្ចពិភពលោក គ្រោះ​ធម្មជាតិ​ទឹក​ជំនន់ និង​អស្ថេរភាព​នា​តំបន់​ព្រំ​ដែន​កម្ពុជា-ថៃ​ក្តី ក៏​កម្ពុជា​​មាន​មោទនភាព ដោយ​បាន​ឆ្លង​ផុត​ពី​វិបត្តិ​និងគ្រោះមហន្តរាយទាំង​នេះ ហើយ​សេដ្ឋកិច្ច​កម្ពុជា​នៅ​តែ​អាច​ប្រមូល​ផ្តុំ​បាន​នូវ​​សក្តានុពល​ឡើង​វិញ​យ៉ាង​ឆាប់​រហ័ស ហើយ​អាច​សម្រេច​បាន​នូវ​កំណើន​សេដ្ឋកិច្ចក្នុង​អត្រា​ ៦% ក្នុង​ឆ្នាំ ២០១០ និងប្រមាណជុំវិញ​ ៧% ក្នុង​ឆ្នាំ២០១១​ ។ ការ​ងើប​ឡើងវិញ​នេះ អាស្រ័យ​ជា​ចំបង​​ដោយ​រាជរដ្ឋាភិបាល​បាន​ដាក់​ចេញ និង​អនុវត្ត​នូវ​វិធានការ​ប្រកប​ដោយ​ប្រសិទ្ធភាព និង​ទាន់​ពេលវេលា​ឆ្លើយ​តប​ទៅ​នឹង​ឥទ្ធិពល​នៃ​វិបត្តិ​ទាំង​នេះ ជា​ពិសេស​ជំរុញ​ឲ្យ​មាន​ការ​ងើប​ឡើង​វិញ​​នូវ​វិស័យ​ជា​អាទិភាព ដែល​រួម​មាន​ ទេសចរ កាត់ដេរ សំណង់ និង​កសិកម្ម ជា​ពិសេស​កំណើន​នៃ​ការ​នាំ​ចេញ​អង្ករ កៅស៊ូ​កែច្នៃ និង​កសិផល​ផ្សេងទៀត ។ ក្នុង​ន័យ​នេះ​ ការ​ចាត់​វិធានការ​នានា​សំដៅ​កែ​លំអ​បរិយាកាស​វិនិយោគ កិច្ច​សម្រួល​ពាណិជ្ជកម្មប្រកប​ដោយ​អនុលោមភាព ការ​ពង្រឹង​​អភិបាលកិច្ច​ឲ្យ​មាន​ប្រសិទ្ធភាព​ជា​ការ​ចាំបាច់​បំផុត ។ ក្នុង​បរិការ​ណ៍នេះ ខ្ញុំ​ជឿជាក់ថា មន្ត្រី​​មាន​សមត្ថកិច្ច​នៃ​ក្រសួង​មហាផ្ទៃ​ និង​អគ្គនាយកដ្ឋាន​​គយ​និង​រដ្ឋាករ​កម្ពុជា នឹង​យក​ឧបករណ៍​​ម៉ាស៊ីន​ស្កែន​នេះ ​ទៅ​ប្រើប្រាស់​ចំគោលដៅតាម​មុខសញ្ញា​បំពេញ​ភារកិច្ច​រៀងៗ​ខ្លួន​ ប្រកប​ដោយ​ភាព​ជា​ម្ចាស់​ និង​​មានអប្បមាទ​ខ្ពស់ ដោយ​នឹង​នាំ​មក​នូវកិច្ច​សម្រួល​ពាណិជ្ជកម្ម​​ប្រកប​ដោយ​អនុលោមភាព និង​សន្តិសុខ​ជាតិ ក៏​ដូច​ជា​រួម​ចំណែក​ក្នុង​ការ​ប្រយុទ្ធ​ប្រឆាំង​អំពើ​ភេរវកម្ម ដើម្បី​រួម​ចំណែក​ថែរក្សា​សន្តិសុខ​ពិភពលោក​ជា​រួម ។ 
សម្តេចអគ្គមហាសេនាបតីតេជោ ហ៊ុន សែន នាយករដ្ឋមន្រ្តី នៃព្រះរាជាណាចក្រ​កម្ពុជា​ ​បានកំណត់ច្បាស់ថា កម្ពុជា​នឹង​អភិវឌ្ឍ​ខ្លួន​ជា​ប្រចាំ​ ដើម្បី​ធ្វើ​ឲ្យ​ប្រសើរ​ឡើង​នូវ​បរិយាកាស​​​ធុរកិច្ច​តាម​រយៈ​កិច្ច​សម្រួល​ពាណិជ្ជកម្ម ព្រម​ទាំង​បាន​ប្តេជ្ញា​ចិត្ត​ពុំ​ថយក្រោយក្នុង​ការ​ប្រឆាំង​ភេរវកម្ម​​និង​ទប់ស្កាត់​ការ​រត់​ពន្ធ​សារធាតុ​នៃ​អាវុធ​មហាប្រល័យ ។ តាម​រយៈ​កិច្ច​សហការ​របស់​អង្គការ​​គយ​ពិភពលោក​ កម្ពុជា​បាន​ក្លាយ​ជា​ប្រទេស​ដែល​ទទួល​បាន​ការ​អនុវត្ត​ដំបូង​គេ​នៅ​តំបន់ Asia Pacific នៃគម្រោង Safe Framework of Standards ជា​ប្រទេស​ក្នុង​ចំណោម​ប្រទេស​ដំបូងគេ ​ដែល​បានចុះហត្ថលេខា​ចូល​រួម​អនុវត្ត​គំនិត​ផ្តួច​ផ្តើម​នៃ​សន្តិសុខ​ទំនិញ​តាម​កុងតែន័រ (Containerized Security Initiative) និង​ជា​ប្រទេស​ដែល​ចូលរួម​ក្នុង​គំនិត​ផ្តួច​ផ្តើម​​​នៃ​ការ​គ្រប់គ្រង​កំពង់ផែធំ (Mega Port Initiative) ។ ពេលនេះ យើងមាន​ឧបករណ៍ ដែល​ជា​ជំនួយ​ដ៏​ថ្លៃ​ថ្លា​របស់​សាធារណរដ្ឋ​ប្រជាមានិត​ចិន​នៅកំពង់​ផែស្វយ័ត​ក្រុង​ព្រះ​សីហនុនេះ ហើយយើង​សង្ឃឹមថា ​នឹង​មាន​ការបន្តជួយ​​ឧបត្ថម្ភសម្រាប់ការបំពាក់​ឧបករណ៍​នេះ​នៅ​តាម​ច្រក​សំខាន់ៗ​ផ្សេងទៀត ដើម្បី​បង្កើន​នូវ​សមត្ថភាព គុណភាព និង ប្រសិទ្ធភាព​ត្រួត​ពិនិត្យ​របស់​មន្រ្តីគយ​និង​រដ្ឋាករ​យើង​បន្ថែម​ទៀត​នៅ​ទូទាំង​ប្រទេស។
ក្នុង​នាម​រាជ​រដ្ឋាភិបាល​កម្ពុជា ប្រជាជន​កម្ពុជា និង​រូប​ខ្ញុំ​ផ្ទាល់ ខ្ញុំ​សូម​ ឯកឧត្តម​ ផាន ក្វាង​សៀ ឯកអគ្គរដ្ឋទូត​នៃ​​សាធារណរដ្ឋ​ប្រជាមានិតចិន​ប្រចាំ​នៅ​ព្រះរាជាណាចក្រ​កម្ពុជា​មេត្តា​ពាំនាំនូវ​កតញ្ញុតាធម៌យ៉ាង​ជ្រាល​ជ្រៅ ជូនចំពោះ​រដ្ឋាភិបាល​នៃ​សាធារណរដ្ឋ​ប្រជាមានិត​ចិន និង​ប្រជា​ជន​ចិន ដែល​បាន​បន្តរួម​ចំណែក​ជួយ​ឧបត្ថម្ភ​គាំ​ទ្រ​ប្រកប​ដោយ​ភាព​សប្បុរស សម្រាប់​ការ​អភិវឌ្ឍ​សេដ្ឋកិច្ច-​សង្គម​នៅ​កម្ពុជា ក្នុង​គ្រប់​កាលៈទេសៈ ។
ក្នុងឱកាសចូលឆ្នាំថ្មីប្រពៃណីជាតិចិនដែលនឹងប្រព្រឹត្តទៅក្នុងសប្តាហ៍ក្រោយនេះ ខ្ញុំសូម​ប្រសិទ្ធិពរ​បវរមហាប្រសើរជូនចំពោះឯកឧត្តម ផាន ក្វាង​សៀ និង ឯកឧត្តម ជិន យ័ន ព្រមទាំង​ប្រិយមិត្តចិនទាំងអស់។ ហើយសូមឲ្យឆ្នាំថ្មីនេះ នាំមកនូវសហប្រតិបត្តិការរវាង​ប្រទេសយើងទាំងពីរ​បានកាន់តែរីកចម្រើនស្គុះស្គាយថែមទៀត ។
 ជាមួយនេះ ខ្ញុំសូមជូនពរបវរមហាប្រសើរជូនចំពោះឯកឧត្តម លោកជំទាវ លោក លោកស្រី និងនាងកញ្ញា​ទាំងអស់ ដែលបានអញ្ជើញចូលរួមក្នុងពិធីនេះ ប្រកបដោយសុខភាពល្អ​បរិបូរណ៍ សិរីមង្គល និងជោគជ័យគ្រប់ភារកិច្ច និងធុរកិច្ច។​
សុន្ទរកថារបស់ឧបនាយរដ្ឋមន្ត្រី គាត ឈន់ ក្នុងពិធីប្រគល់​ទទួល​ម៉ាស៊ីន​ស្កែន​ក្នុង​ក្របខ័ណ្ឌ​ហិរញ្ញប្បទាន​ឥត​សំណង​ពី​សាធារណរដ្ឋ​ប្រជាមានិត​ចិន នៅកំពង់ផែស្វយ័តក្រុងព្រះសីហនុ ថ្ងៃទី១៨ ខែមករា ឆ្នាំ២០១២

